
GOUVÈNÈ HOCHUL ANONSE AKÒ 514,000 DOLA KONT PWOPRIYETÈ 
MANHATTAN KI TE CHAJE LOKATÈ YO AN EKSÈ EPI TE VYOLE LWA SOU 

LWAYE  
  

Envestigasyon Biwo Renouvèlman Kay ak Kominote Eta New York la te jwenn 
pwopriyetè ki te fè piblisite pou lojman reglemante tankou lwaye akoutèm, ki 

retire yo nan òf lojman yo  
  

Lokatè yo pral resevwa domaj pou chaj an eksè nan lwaye yo nan kad akò a  
  

Baze sou angajman Gouvènè Hochul pou l sipòte lokatè New York yo – ki gen 
ladan envestisman pou bay asistans nan lwaye, ranfòse sèvis jiridik pou lokatè ak 

elaji inite pwoteksyon lokatè nan kad bidjè ane fiskal 2024 la  
  
  
Gouvènè Kathy Hochul te anonse jodi a Inite Pwoteksyon Lokatè (Tenant Protection 
Unit, TPU) nan Biwo Renouvèlman Kay ak Kominote (Homes and Community Renewal, 
HCR) Eta New York la te garanti yon akò 514,000 dola kont pwopriyetè Manhattan 
Steven Croman nan Centennial Properties poutèt li te twonpe lokatè ilegalman nan 
mitan yon kriz lojman nan tout eta a. Croman te angaje nan yon plan pou lwe 
inite reglemante yo pou yon tan ki mwens pase youn oswa de ane, sa ki fè apatman yo 
pa disponib pou Nouyòkè k ap chèche lojman ki an sekirite epi ki estab. Akò a, ki gen 
ladann domaj pou frè an eksè yo ki dwe ranbouse bay lokatè yo, baze sou angajman 
Gouvènè Hochul pran pou sipòte lokatè New York yo.  
  
"Avèk Nouyòkè yo k ap fè fas ak pi gwo mank lojman nan sis deseni, nenpòt tantativ 
pou retire inite reglemante yo sou mache a se pa sèlman yon bagay ilegal – li ap 
kontribiye nan kriz lojman nou an," Gouvènè Hochul te deklare. "Akò sa a kòmanse 
pwosesis pou fè lokatè Manhattan sa yo vin antye, epi mwen remèsye manm devwe 
Inite Pwoteksyon Lokatè yo paske yo kontinye ankouraje efò administrasyon mwen an 
pou sipòte lokatè New York yo."  
  
TPU lanse yon ankèt konplè sou modèl ak pratik Croman apre li te resevwa plent nan 
sezon ete 2023 ki di lojman Croman posede yo te pibliye sou platfòm lwaye BlueGround 
la, kote li bay lis apatman ki meble pou sejou 30 jou oswa plis ke yo te sipoze yo se 
lojman nan pri mache a dapre responsab potansyèl pou lwe yo a. TPU te jwenn pri 
lwaye ak frè ki nan lis la depase lwaye legal reglemante ki anrejistre nan HCR. Ankèt la 



te dekouvri tou vyolasyon akò kontra lwaye, ak lwa sou lwaye aplikab pou domèn 
tankou depo garanti, sou-lokasyon ak anrejistreman lwaye.  
  
Dapre kondisyon akò règleman an, Croman pral peye 514,000 dola paske l te vyole lwa 
lokasyon yo lè l te lwe lojman ki gen lwaye reglemante pou yon dire ki mwens pase 
youn oubyen de ane, ak paske l te chaje an eksè okipan nèf lojman ki gen lwaye 
reglemante nan senk bilding, pandan apeprè 11 mwa. Croman te deja ranbouse plis 
pase 74,000 dola bay kèk okipan anvan yo.  
  
Komisè Biwo Renouvèlman Kay ak Kominote (Homes and Community Renewal) 
Eta New York la, RuthAnne Visnauskas, te deklare, "Se pou yon demi milyon dola 
règleman sa a se yon repiyasyon klè ak ki sonnen fò nan zòrèy pwopriyetè k ap chèche 
jwe ak sistèm règleman lwaye a - ke konplo yo pou twonpe moun New York ap koute yo 
chè. Kèlkeswa pwofi ilegal yon pwopriyetè kwè ke li te fè ak kèlkeswa inite li kwè li te 
retire anba regleman, Inite Pwoteksyon Lokatè a la pou asire ke nou pral rekipere pwofi 
sa a, potansyèlman triple, epi pote domaj pinitif anplis sanksyon sa yo. Gouvènè a ak 
HCR pran angajman pou fè respekte lwa ki aplikab pou règleman pri lwaye, epi n ap 
kontinye pwoteje Nouyòkè yo ak pak lojman lwaye ki reglemante nan New York yo. 
Depi kreyasyon TPU Eta a, aktivite odit, envestigasyon, ak ranfòsman inite a te rekipere 
yon fason aktif apeprè 8 milyon dola nan chaj an eksè nan lwaye yo."  
  
Senatè Eta a Brian Kavanagh te deklare, "Règleman sa a se yon viktwa pou nou tout 
ki te goumen anpil pandan plizyè ane pou ranfòse pwoteksyon lokatè yo epi pou 
prezève pak lojman abòdab nou an ki gen lwaye reglemante. Aksyon legal tankou sa a 
voye yon mesaj klè bay lòt moun ki ta ka chwazi kontoune lwa nou yo ke konpòtman sa 
yo p ap ni pwofitab ni tolere. Mwen bat bravo pou Gouvènè Kathy Hochul, Komisè 
RuthAnne Visnauskas, ak Inite Pwoteksyon Lokatè a pou vijilans yo nan kouri dèyè 
pwopriyetè ki vyole lwa nou yo ak pou angajman kontinyèl yo pou pwoteje lokatè yo. 
Mwen felisite tou lokatè Croman yo, ki te tenas nan batay yo pou tretman jis pou tèt yo 
ak vwazen yo, epi ki depi lontan te ekspoze tandans pwopriyetè yo pou vyole lalwa. 
Mwen espere kontinye travay ak kòlèg mwen yo nan tout nivo gouvènman an, ak 
kominote mwen fyè pou m reprezante yo, pou anpeche kalite abi sa yo kontinye."  
  
Manm Asanble Linda B. Rosenthal te deklare, "Jistis te rive sou Steven Croman yon 
lòt fwa ankò. Pandan plizyè ane, mwen te travay ansanm ak kowalisyon Stop Croman 
nan rechèch kolektif nou an pou rann li, youn nan pi move pwopriyetè nan vil la, 
responsab pou zak ilegal, twonpri ak fwod li yo. An 2020, 2021 ak 2023, mwen te 
mande Depatman Renouvèlman Lojman ak Kominote Eta New York (HCR) pou l fè odit 
sou dosye lojman Mesye Croman apre m te tande rapò sou pri lwaye ki gonfle ak inite 
dereglemante ilegalman, ki finalman mennen nan akò jodi a. Apre plizyè ane ap defann 
san pran souf, mwen kontan dèske Gouvènè a ak HCR finalman rann Croman 
responsab paske yo twonpe Nouyòkè k ap travay di yo epi paske yo te akimile inite 
abòdab ki nesesè anpil pandan yon mank lojman."  
  
Akò sa baze sou angajman Gouvènè Hochul pou sipòte lokatè Eta New York yo. Nan 
kad bidjè egzekitif ane fiskal 2025 la, Gouvènè a te anonse Divizyon Dwa Moun yo pral 



ranfòse efò pou fè respekte lwa Eta a ki entèdi yon founisè lojman oswa yon 
pwofesyonèl byen imobilye fè diskriminasyon kont yon moun k ap chèche lojman paske 
yo sèvi ak yon koupon chwa lojman seksyon 8. Gouvènè Hochul te pwopoze tou 
lejislasyon pou pwoteje founisè lojman abòdab yo lè li entèdi konpayi asirans yo refize 
kouvri lojman abòdab.  
  
Anplis de sa, Gouvènè Hochul te asire envestisman enpòtan pou sipòte lokatè yo nan 
kad bidjè ane fiskal 2024 la, ki gen ladan yon envestisman 391 milyon dola nan 
Pwogram Asistans pou Lwaye Ijans; 50 milyon dola pou sèvis jiridik lokatè ak 
reprezantasyon pou ka degèpisman nan tout eta a; ak finansman pou elaji TPU nan nò 
Eta New York.  

